
Ինքնուրույնության, նախաձեռնողականության և ստեղծագործական ունակությունների ձևավորումն ու զարգացումն այսօր նախադպրոցական կրթության գլխավոր նպատակներից մեկն է: Սաների ստեղծագործական մտածողության, ինքնուրույն գործելու, նախաձեռնողի դերում հանդես գալու կարողությունների ձևավորումն ու զարգացումը դիտարկվում է որպես արդի հասարակական պահանջ և կրթության կարևոր խնդիր: Վերը նշված կարողությունների բնականոն զարգացումը նախադպրոցականի համար կարևոր հանգամանք է` ժամանակակից աշխարհում նորանոր հաջողություններ ունենալու, առկա խնդիրներին հեշտ լուծումներ տալու, նոր գաղափարներ իրականացնելու հարցում: Ինչպես հայտնի է, աշխարհաճանաչողությունը սկսվում է ընտանիքում: Երեխան փորձում է ամեն կերպ բավարարել սեփական հետաքրքրությունները՝ անուղղակի կերպով կուտակելով նոր հմտություններ ու կարողություններ: Այս առումով առանցքային է նաև առաջին շփումը հասակակիցների, դաստիարակների հետ, ինչը, որպես կանոն, նպաստում է, որպեսզի երեխան աստիճանաբար ինտեգրվի հասարակություն, բացահայտի իր թույլ և ուժեղ կողմերն ու կայանա որպես անհատ:  Կարևոր է նաև խոսքի բնականոն զարգացումն ու վարվեցողության մշակույթի պահպանումը, որոնք իրենցից ենթադրում են դիմելաձև, ծանոթանալու, ողջունելու ընդունված ձևերի պահպանում, ուշադրություն հրավիրելու խնդրանք, ներողություն խնդրել, շնորհավորել: Երկխոսելու նման կաղապարներին երեխային պատրաստելը նպաստում է նրանց մեջ բարեկրթության գիտակցման ձևավորմանը: Նախադպրոցական տարիքի երեխաների հետ երկխոսության ճիշտ կառուցումը այս գործընթացի կարևոր բաղադրամասերից է: Անչափ կարևոր է, որ հաշվի առնվեն նախադրոցական կրթության պետական կրթական չափորոշիչով սահմանված դրույթները, որոնք    ներառում է նախադպրոցական տարիքի երեխայի զարգացվածության, կրթադաստիարակչական մակարդակը սահմանող համապատասխան նորմեր և դրույթներ
:
Այս համատեքստում մանկավարժ-դաստիարակի գերխնդիրը մարդկային էության բացահայտումն է, հոգու կառուցումը։ Հասարակության կողմից կրթական համակարգին ներկայացվող պետական պատվերը՝ ֆիզիկապես և հոգեբանորեն առողջ սերնդի ձևավորումն է, որի իրականացնողը հենց մանկավարժն է։ Անգնահատելի է նախադպրոցական հասակի երեխայի հետ տարվող ճիշտ ու համակողմանի աշխատանքը: Հարկ է նշել, որ այս տարիքում երեխան բավականին զգայուն է, հաճախ բնավորության այս կամ այն ընդգծված հատկանիշներով, ուստի տարվող աշխատանքը, հատկապես այս տարիքում, անկյունաքարային է ու կարևոր: Երեխայի անձի ձևավորման և զարգացման մեջ էական նշանակութ​յուն ունեն խոսքի և հաղորդակցության զարգացումը, ինքնուրույն խնդիրների հաղթահարումը, սեփական նախաձեռնություններով հանդես գալը: Սրանք երեխայի զարգացման ամենակարևոր գրավականներն են, որոնք թույլ են տալիս կյանքը նոր ճանաչող անհատին լիարժեք շփման մեջ մտնել շրջապատի հետ, հասակակիցների և մեծա​հա​​սակ​ների հետ համատեղ հետաքրքրություններ, կարողություններ, հմտություններ ձեռք բերել ու դրանք կիրառել: Հասարակության մեջ իր տեղը գտնելու համար երեխան պետք է արդյունավետ հաղորդակցվել սովորի։ Խոսել սովորելով՝ երեխան նախ շփվում է ծնողների, այնուհետև նաև այլ մարդկանց հետ, սովորում է հաղորդակցվել համատեղ գործունեության ընթացքում։ Այդ համատեղ գոր​ծու​նեությունը կարող է լինել խաղ, ուսում, իր ուժերի չափով աշխատանք։ Այդ ամենի ըն​թացքում երեխան յուրացնում է իր միջավայրի սոցիալական փորձը, ինչն անչափ կարևոր է նրա հետագա կենսագործունեության համար: Սույն հետազոտական աշխատանքում հատկապես կարևորվել եմ նախադպրոցականի ինքնուրույնության, ստեղծագործականության ու նախաձեռնողականության խթանման անհրաժեշտությունը և այդ ճանապարհին մանկավարժ- դաստիարակի նպատակային ու կառուցողական մոտեցումները:

Թեմայի արդիականությունը: Երեխայի ինքնուրույնության, նախաձեռնության խթանումը, խոսքի զարգացումն ու ստեղծագործական ունակությունների   ձևավորումը նախադպրոցական մանկավարժության կարևորագույն խնդիրներից մեկն է: Հենց այս համալիր կարողունակությունների շնորհիվ է տեղի ունենում նախադպրոցականի հոգեկան զարգացումը, սոցիալականցումը, ձևավորվում է նրա ներաշխարհը, ուստի հենց այս հիմնախնդիրների կարևորմամբ էլ պայմանավորված է սույն հետազոտության թեմայի արդիականությունը:

Աշխատանքի նպատակը: Ուսումնասիրել նախադպրոցականների ինքնուրույնության, նախաձեռնողականության և ստեղծագործական ունակությունների դրսևորումները, զարգացման աստիճանը, հնարավոր դժվարություններն այդ համատեքստում: 
Աշխատանքի խնդիրները
· Բացահայտել նախադպրոցականների սոցիալականացման ու զարգացման մեթոդական հիմքերը համատեղ գործունեության ընթացքում:

·  Հիմնավորել նախադպրոցականների ինքնուրույնության, նախաձեռնողականության և ստեղծագործական ունակությունների ձևավորման ու զարգացման մանկավարժական պայմանները:

· Գործնական մասում հիմնվելով մեր փորձի վրա` շեշտադրել նախադպրոցական տարիքի երեխաների սոցիալականացման, հաղորդակցական ունակությունների զարգացման, ինքնուրույնության, նախաձեռնողականության, ստեղծագործական ունակությունների խթանման ուղիները խաղային տեխնոլոգիաների օգնությամբ:
Աշխատանքի տեսական և գործնական նշանակությունը: Մշակվել է նախադպրոցական տարիքի երեխաների կապակցված խոսքի ձևավորման և զարգացման տեսական հիմունքները, վերջիններիս հետ տարվող կառուցողական մանկավարժական աշխատանքների ձևերն ու եղանակները: Ներկայացվել է գործնականում կիրառվող նոր հմտությունների, կարողությունների, փորձի ամբողջությունը:
Աշխատանքի կառուցվածքը: Սույն հետազոտական աշխատանքը կազմված է ներածությունից, 2 տեսական և 1 գործնական ենթագլուխներից, եզրակացությունից և գրականության ցանկից:
1. Նախադպրոցականի ինքնուրույնության ու նախաձեռնողականության զարգացման եղանակներն ու մեթոդները
Նախադպրոցական հաստատություններում սաների զարգացման, նրանց աշխարհայացքի ձևավորման նախապայմաններից գրեթե առաջնայինը բանավոր խոսքի զարգացումն է: Բանավոր խոսքին տիրապետում են խոսելու միջոցով, և կարևոր խնդիր է, որ երեխային հնարավորություն տրվի անկաշկանդ խոսելու, արտահայտվելու: Երեխայի համար պետք է անընդհատ ապահովել շփման ու հաղորդակցման համար լիարժեք պայմաններ, հարկավոր է թույլ տալ, որ երեխան իր մեջ կուտակված երևակայությունները, պատկերացումներն ու երազանքներն անպայման արտաբերի: Այսպես մենք չենք նվաստացնում նրա կամարտահայտության իրավունքը, ավելին՝ երեխան ավելի արագ է ինտեգրվում սոցիալական միջավայրին ու գիտակցում իր դերն այդտեղ: Կարևոր է պայմաններ ստեղծել երեխաների խոսքի ոգեշնչման համար, ինչը նրանց խրախուսում է, իսկ խոսքն անհամեմատ ակտիվանում է: Խոսքի ոգեշնչման առկայությունը նշանակում է, որ երեխան ունի ներքին մոտիվացիա արտահայտել իր մտքերը: Դա տեղի է ունենում հաղորդակցության հանգիստ, բնական միջավայրում
:
 Ծնված պահից երեխային շրջապատում են տարբեր մարդիկ, անշունչ առարկաներ: Երեխային շրջապատող իրողությունը կոչվում է միջավայր: Երեխան մեծանում և զարգանում է կոնկրետ սոցիալ-մշակութային միջավայրում, յուրացնում է տվյալ հասարակության կողմից փոխանցվող այն փորձը, որի կրողներն են այդ հասարակության հասուն ներկայացուցիչները՝ մեծահասակները
:

 Բանավոր խոսքի զարգացման ամենաարդյունավետ  ձևն, անշուշտ, բնական հաղորդակցումն  է: Շատ կարևոր է ապահովել  բնական հաղորդակցության ձևերի բազմազանությունը երեխայի խոսքի զարգացման գործընթացում: Որքան զարգացած է նախադպրոցականի խոսքը, այնքան նա ավելի ինքնուրույն է, նախաձեռնող ու ակտիվ: Երեխայի ընկալումների առումով հետաքրքիր միտք է արտահայտում խորհրդային հոգեբան Լև Սեմյոնովիչ Վիգոտսկին. «Ուսուցման գործընթացների ժամանակային հարաբերակցության և դրանց հոգեբանական հիմքերի զարգացման հարցի ուսումնասիրությունները ցույց են տվել, որ զարգացումը միշտ առաջ է ընթանում ուսուցումից: Երեխան ավելի վաղ է տիրապետում որոշակի հմտությունների, քան գիտակցաբար և կամավոր կերպով սովորում է դրանք կիրառել: Զարգացումը տեղի է ունենում այլ տեմպերով, և ունի իր ներքին տրամաբանությունը»
:
Անընդհատ մտավոր գործունեություն կատարող երեխայի միտքը գնալով ավելի կազմակերպված է դառնում, հետևապես նաև խոսքն է լինում տրամաբանված և իմաստալից: Սահուն խոսքը մտավոր բարձր զարգացման արդյունքն է: Այսպիսով, նախադպրոցականի ընդհանուր զարգացման, ինքնուրույնության ու նախաձեռնողականության խթանման, ինչպես նաև մտավոր դաստիարակության խնդիրների համակարգում առանձնանանում է խոսքի զարգացումը:  Զրույցը բանավոր խոսքի զարգացման գործնական  միջոցներից  է: Զրույցի կազմակերպումը ավելի մեծ հմտություն է ենթադրում, քան բուն զրուցելու կարողությունը: Նախադպրոցական մանկավարժության մեջ զրույցը դիտարկվում  է որպես շրջակա միջավայրն ծանոթացման, ինչպես նաև կապակցման խոսքի զարգացման ու երեխայի սոցիալականացման միջոց: Այս համատեքստում շատ կարևոր է զրույցի նշանակությունը երեխայի մտավոր առաջընթացի համար, քանի որ այն նպաստում է նախադպրոցականի մտածողության զարգացմանը, օգնում է իմաստավորելու սեփական փորձը, ճիշտ ձևակերպելու միտքը, լսելու և հասկանալու ուրիշի խոսքը: 

Նախաձեռնողականությունը նորարարությունների հանգեցնող մտքերի ակունքն է։ Չէ՞ որ մի բան է տարաբնույթ մտքեր ունենալ, իսկ մեկ այլ բան՝ այդ հանճարեղ մտքերը զարգացնելն ու կյանքի կոչելը՝ ձեռնարկելով հստակ քայլեր։ Պակաս կարևոր չէ ինքնուրույնությունը, որի  համար անհրաժեշտ նախապայմաններ են հանդիսանում որոշման կայացումը, ներքին ազատությունը, պատասխանատվության գիտակցումը, կայացման ձգտումը, ինչին հնարավոր է հասնել գիտելիքի, մասնագիտության նախընտրության և պահանջարկի համապատասխանությամբ, արժեհամակարգի ձևավորմամբ, մատչելի տեղեկատվության ապահովմամբ և այլն: Մանկության տարիներին ազատ և դերային խաղերի առաջադրմամբ երեխային կարելի է ուղղորդել, հետևել նրա ընտրության սկզբնական քայլերին, սովորեցնել պատասխանատվություն կրել սեփական ընտրության համար, միջանձնային շփումներում լինել բարեվարք, հանդուրժող:
Հետաքրքրասիրության բավարարումը նույնպես կարևոր նախապայման է, որ նախադպրոցականը լինի ինքնուրույն:  Այսպես է բավարարում իր շփման կարիքը, համալրում է գիտելիքների՝ նոր ձևավորվող գիտելիքների պաշարը, բառային պաշարը, այլ խոսքով՝ նախադպրոցականի հետաքրքրությունների բավարարումը վերջինիս իմացական ոլորտը սնուցող աղբյուր է:
 Խոսքի զարգացման, սոցիալականացման, մի շարք կենսական նշանակության կարողունակությունների զարգացման համար նախադպրոցական տարիքն անփոխարինելի ժամանակաշրջան է: Այս տարիքում երեխան յուրացնում է հազարավոր նոր բառեր, արտահայտություններ ու դարձվածքներ, տարերայնորեն ընկալում լեզվական այն հիմնական ատաղձն ու յուրահատկությունները, որոնք հաճախ շատ մեծ ջանքերի գնով են հաջողվում չափահաս մարդկանց, սովորում է վարքագծի ու վարվեցողության կանոնները, ճանաչում իրեն շրջապատող իրերը, առարկաներն ու երևույթները: Այս հանգամանքը պետք է հաշվի առնել և նախադպրոցական շրջանը դարձնել երեխայի խոսքի զարգացման հիմնական օղակ, նրա մեջ լեզվազգացողության արթնացման ու մշակման, մայրենի լեզվի հիմնական բառային ֆոնդի ուսուցման ժամանակաշրան:
 
Երեխան տանը, բակում, հարազատների հետ շփման ժամանակ սկսում է երկխոսել, գտնել իրեն հետաքրքրող միջավայր ու թեմա, որպեսզի բավարարի իր տարիքին բնորոշ հետաքրքրասիրությունը: Շատ կարևոր է, որ երեխաներն ավելի շատ խոսեն, արտահայտեն իրենց մտքերը, հետաքրքրվեն, հարցեր տան, արտահայտեն իրենց կարծիքը: Դաստիարակը պետք է կարողանա պահը որսա և ակտիվություն հաղորդի սաների գործողություններին, թույլ տա, որ վերջիններս հաճախակի ինքնուրույն լինեն, նախաձեռնեն խաղեր, կիսվեն իրենց մտահոգություններով: Բավականին արդյունավետ են ուսուցման գործնական մեթոդները: Ուսուցման գործնական մեթոդների խմբին են դասվում տարատեսակ վարժությունները, փորձերը, հետազոտությունները և մոդելավորումը: Ակտիվ ուսուցման մեթոդները (փոխգործուն մեթոդները) նպաստում են երեխաների ազատ և ինքնուրույն մտածելու, սեփական կարծիք հայտնելու, պատասխանատու որոշումներ կայացնելու, ընտրություն կատարելու հմտությունների զարգացմանը, ճանաչողական գործընթացում ինքնուրույն կողմնորոշմանը: Այդ մեթոդները զույգերով, խմբով մտավոր աշխատանքի եղանակներն են` ուղղված համատեղ որոնումներին ու մտորումներին, դրանց քննարկմանը, ընդհանուր որոշումների կայացմանն ու իրագործմանը: Ուսուցման փոխգործուն մեթոդները համապատասխանում են երեխայակենտրոն ուսուցման սկզբունքներին և շատ արդյունավետ են: Փոխգործուն մեթոդները բացառում են որևէ մեթոդի առաջնայնությունը, գերակայությունը, ինչպես նաև մեկ մեթոդի գերակշռությունը մյուսների նկատմամբ:

Փաստորեն, կարելի է արձանագրել, որ ուսուցման երեխայակենտրոն մոտեցումը բավականին խոսուն է ու դաստիարակին հնարավորություն է տալիս լինել ուղղորդող-ուսուցանողի դերում` խրախուսելով երեխայի ինքնուրույն ձեռքբերումները: ​Փոխ​գոր​ծուն մե​թոդ​նե​րի ա​ռանձ​նա​հատ​կութ​յուն​ներն են՝ երեխայի իմացական գործընթացների կազմակերպումը, հետաքրքրությունների բացահայտումը, համագործակցային կարողությունների զարգացումը, անհատական առանձնահատկությունների բացահայտումը, հաղորդակցական ունակությունների ձևավորումը, տրամաբանական մտածողության զարգացումը, ինքնուրույնության խրախուսումը, վերլուծական կարողությունների ձևավորումը: Դաստիարակի խնդիրն է ընդհանուր սահմանված մեթոդը հարմարեցնել կոնկրետ իրավիճակին, իր ունեցած մեթոդական զինանոցից ընտրել համապատասխան մեթոդը` ելնելով իրականացվող աշխատանքի նպատակներից:

Այսպիսով, փոխգործուն մեթոդների կիրառությամբ աշխատանքը թույլ կտա, որ երեխան նախադպրոցական հաստատությունից դուրս՝ առանց դաստիարակի միջամտության ու անմիջական օգնության, ինքնաարտահայտման, ինքնադրսևորման դժվարություններ չունենա, ինտեգրվի միջավայրին, ինքնուրույն նկարի, ծեփի, հաշվի, արտահայտի իր հույզերն ու զգացողությունները: Սրանք նախադպրոցականի  առաջին հաղթանակներն են, որոնց հենքի վրա պետք է ձևավորվի ապագա դպրոցականը, անհատը, քաղաքացին:

2. Ստեղծագործական և դիդակտիկ խաղերը՝  ավագ նախադպրոցականի հաղորդակցական կարողությունների և ստեղծագործական ունակությունների զարգացման միջոց
Նախադպրոցական տարիքի երեխայի համար ստեղծագործական ունակություններն անհատական հատկություններ են, որոնք որոշում են ցանկացած ստեղծագործական գործունեության իրականացման հաջողությունը: Ստեղծագործությունը կարելի է անվանել նախադպրոցական կրթության շատ հատկությունների միաձուլումը: Այս բոլոր հատկությունների հիմքը երևակայությունն է և ստեղծագործական մտածողությունը, որի զարգացումը հանգեցնում է նախադպրոցական տարիքում ստեղծագործական ունակությունների բարելավման:
Նախադպրոցականների ստեղծագործական ունակությունների զարգացմամ համար բավականին արդյունավետ միջոցներ ու մոտեցումներ կան նախադպրոցական մանկավարժության պրակտիկայում, որոնցից կարելի է առանձնացնել խաղային տեխնոլոգիաների կիրառումը ուսումնական պարապունքների ժամանակ: Խաղով ուղեկցվող ուսումնական պարապունքների ընթացքում, խաղի օգնությամբ կարելի է զարգացնել նախադպրոցականի կապակցված խոսքը, պատկերավոր ու քննադատական մտածողությունը,  ինքնուրույնությունը, երևակայությունը: Խաղը նաև միջոց է, որպեսզի երեխայի մոտ  ձևավորվեն գործողություններն ու զգացմունքները ինքնուրույն կարգավորելու ունակությունները, վերլուծելու, ստեղծագործելու կարողությունները: Խաղը պետք է կազմակերպվի որպես երեխաների հետ դաստիարակի համատեղ գործունեություն։ Մանկավարժ-դաստիարակը հանդես է գալիս խաղընկերոջ և ոչ թե պարտադրողի դերում: Խաղային գործունեության մանկավարժական նշանակությունը երեխաների կյանքում կարևորել են Ա. Կոմենսկին, Ժ. Ռուսոն, Ֆ. Ֆրյոբելը մանկավարժներ Խ. Աբովյանը, Ղ. Աղայանը , Հ. Թումանյանը և այլք: Խ. Աբովյանը մանկավարժներին հորդորում էր «չզրկել երեխային անմեղ խաղերից»: Հ. Թումանյանը գտնում էր, որ խաղը երեխայի բնական օրգանական պահանջն է, նրա էությունը: Խաղի դերն ու նշանակությունը նախադպրոցականի կյանքում դիտում են որպես երեխայի համակողմանի զարգացման, ինքնահաստատման կարևորագույն միջոց, որը նաև բավականին լավ միջոց է խոսքը զարգացնելու համար: Օրինակ՝ մանկավարժ-դաստիարակը կարող է կատարել հետևյալ խաղը: Երեխաներն ունկնդրում են որևէ առակ կամ հեքիաթ, որից հետո դաստիարակը նրանց բաժանում է տվյալ ստեղծագործության հերոսների նկարները: Երեխաները խմբային կամ անհատական եղանակով հատկանշավորում են դրանց, գտնում նմանություններն ու տարբերությունները, նշում լավ ու վատ կողմերը: Այնուհետև երեխաները դաստիարակի հետ քննարկում են, թե ինչ հասկացան, ինչ իմացան, որ չգիտեին: Նմանօրինակ աշխատանքների արդյունքում զարգանում է երեխայի ստեղծագործական միտքը, նա կարողանում է կարծիք հայտնել, տարբերակել լավի ու վատի սահմանները: 
Հետաքրքիր խաղային մեթոդ է նաև կիսատ նախադասությունների շարունակությունը: Դաստիարակը որևէ հետաքրքրական միտք է ասում, սակայն թողնում է անավարտ: Երեխան իր բառերով շարունակում է միտքը: Հնչում են մի քանի տարբերակներ: Կարելի է նման կերպ նաև որևէ պատմություն հորինել, որպեսզի երեխայի համար ավելի պատկերավոր դառնան այն նոր բառերը, որոնք աշխատանքի արդյունքում կսովորի: Կարելի է կիրառել նաև ստեղծագործականությունն ու խոսքը զարգացնող խաղ խաղալիքների օգնությամբ: Խաղի համար մեզ անհրաժեշ կլինի մրգերի կամ բանջարեղենի խաղալիքներ, պարկ: Երեխային տալիս ենք բոլոր մրգերը հերթով՝ շոշափի, նկարագրի յուրաքանչյուր մրգի արտաքին առանձնահատկությունները և դնի պարկի մեջ: Բոլոր մրգերը հատ-հատ նկարագրելուց և պարկի մեջ գցելուց հետո պարկը լավ խառնում ենք և առաջարկում երեխային ձեռքը մտցնել պարկի մեջ, հանել մեկ միրգ ու աչքերը փակ փորձել նկարագրել ու հասկանալ՝ որ միրգն է իր ձեռքում:Այս խաղը զարգացնում է երեխայի մի շարք հոգեկան գործընթացներ, հատկապես տակտիլային զգացողությունը, խոսքը, ուշադրության կենտրոնացումը, մանր մոտորիկան և այլն:

Որպեսզի դաստիարակը կարողանա սանի մեջ խթանել ստեղծագործական ունակությունները,  հարկավոր է երեխաներին չդնել կաղապարների մեջ, թույլ տալ ինքնաարտահայտման, սեփական կարծիքն անկաշկանդ արտահայտելու, ինքնուրույն գործունեություն կատարելու: Նկարչության, երաժշտության, մաթեմատիկայի պարապմունքների ժամանակ շատ հարկավոր է խրախուսել երեխաների ինքնուրույն գործունեությունը, քանի որ հենց նման կերպ կարելի է հիմք նախապատրաստել, որ երեխան անցնցում անցնի հնարավոր դժվարությունների միջով, տեսնի իրեն շրջապատող գեղագիտությունը, ստեղծագործաբար մոտենա իր աշխատանքին:
Կերպարվեստի պարապունքի շրջանակներում կարելի է խնդրել, որ երեխան պատմի իր նկարի մասին, հիմնավորի գույների ընտրությունը, բնության գրկում զբոսանքներից հետո պատմի իր զգացողությունների, նախընտրելի եղանակի, մի խոսքով՝ սիրածի ու չսիրածի, հասկացածի ու չհասկացածի մասին: Այլ խոսքով՝ հարկավոր է նախադպրոցականին անդադար խոսեցնել, հարցեր տալ, խնդրել, որ երկխոսի, կիսվի իր մտածմունքներով, իր բառերով վերաշարադրի հեքիաթը, դուրս նայի պատուհանից ու պատմի այն , ինչ տեսնում է, առանց  դաստիարակի օգնությամբ նկարի, ծեփի, աշխատի կոնստրուկտորներով: 
Նախադպրոցական կրթության համակարգը պետք է ուղղված լինի ոչ միայն գիտելիքներով հարուստ, մտավոր գործունեության ընդունակ երեխայի զարգացմանը, այլև նրա անձնային հիմնարար որակների և սոցիալական հմտությունների զարգացմանը: Նախադպրոցական տարիքն առաջին հերթին երեխայի անձնավորության կայացման կարևորագույն շրջանն է: Այսպիոսվ, կարող ենք արձանագրել, որ նախադպրոցականի համար շատ կարևոր է ապահովել ինքնուրույնության մթնոլորտ, որտեղ նա կարող է ինքնուրույն գործել, որոշումներ կայացնել, համագործակցել ընկերների հետ, համատեղ աշխատանքի միջոցով ունենալ հաղթանակներ: Այս համատեքստում առանձնահատուկ կարևորվում է նախադպրոցական կրթության ոլորտի մանկավարժի դերը, որը կոչված է իրականացնելու մի շարք կարևորագույն մասնագիտական գործառույթներ:  Արդյունավետ ու դրական աշխատանքի համար մանկավարժ-դաստիարակը պետք է ունենա մասնագիտական ու մարդկային բարձր որակներ, սիրի երեխաներին: Թերևս այս ամենի ամբողջությունը հաշվի առնելով` մանկավարժ-դաստիարակն իր աշխատանքն իրականացնելիս պետք է դրսևորի`
· Երեխաների հետ տարբերակված աշխատանք կատարելու կարողություն:

· Անհատական աշխատանք երեխայի հետ:

· Աշխատանք ծնողների հետ:

· Նախադպրոցական հաստատություն, երեխա, ծնող կապի անքակտելի կապի բնականոն ապահովում և համագործակցության կարևորում:

· Ընդհանուր զարգացման մակարդակի, երեխաների առանձնահատկությունների գնահատման կարողություն:

· Երեխաների գործունեության գործընթացում նրանց կարողունակությունների գնահատումը իրականացնելու կարողություն:

· Երեխաների հետ անկաշկանդ շփվելու կարողություն:

· Երեխաների ստեղծագործ մտածողությունը խթանելու կարողություն:

· Համընդհանուր բարեվարքության կանոնների ուսուցումը կազմակերպելու և դրանք վերահսկելու կարողություն:

· Բանավոր խոսքի սաղմնավորման և հետագա զարգացման փուլերում այն խրախուսելու, զարգացնելու կարողություն:

· Համակարգված աշխատելու կարողություն:

· Մի շարք մեթոդներ ու հնարներ գործնականում կիրառելու կարողություն:

· Ինքնազարգացում, ինքնակրթություն, բացթողումների շտկում:

Այսպիսով, մանկավարժ-դաստիարակը պետք է փորձի ֆիզիկական, գեղագիտական, բարոյական ու մտավոր դաստիարակության առանցքում դնել երեխային՝  հաշվի առնելով վերջինիս անհատական պահանջմունքները, գիտակցական մակարդակը, կարողությունները, հմտությունները: Երեխաները տարբեր են, տարբեր են նրանց ընկալումները, ցանկությունները, երազանքներն ու վարքը, սակայն նրանք բոլորը ունեն պահանջմունքներ, որոնք հաճախ տարբեր են, ուստի և յուրաքանչյուրի հետ անհրաժեշտ է տանել անհատական աշխատանք, որպեսզի երեխան ունենա բնականոն զարգացում: Պետք է փորձել ճանաչել նրանց, հասկանալ, թե որ կարողունակությունն է նրանց համար դժվար հասանելի ու աշխատել հենց այդ ուղղությամբ:

3. Գործնական համատեքստ
Դիտարկենք մի քանի ցուցադրական պարապմունքի օրինակ, որտեղ օգտվել եմ փոխներգործուն մեթոդներից` թույլ տալով, որ երեխաներն աշխատեն թիմերով: Նմանօրինակ մեթոդներ հաճախակի եմ կիրառում իմ մանկավարժական գործունեության ընթացքում` նպատակ ունենալով զարգացնել սաների ստեղծագործական ունակությունները, ինքնուրույնությունն ու նախաձեռնողականությունը: Հավելեմ նաև, որ սույն ցուցադրական դասին ներկա են եղել նաև նախադպրոցական հաստատության տնօրենն ու դաստիարակի օգնականը: Վերջիններիս կարծիքով դասն արդյունավետ էր այնքանով, որ բոլոր սաները ցուցաբերում էին ակտիվ մասնակցություն, դրսևորում նախաձեռնողականություն և հնարավորին չափ ինքնուրույնություն: Տնօրենը նաև ընդգծեց, որ բավականին լավ արդյունք է, որ նկատվում էր սաների համաչափ մասնակցություն, որևէ երեխա պասիվ ու ստվերված չէր:
         ԳՈՐԾՆԱԿԱՆ ՊԱՐԱՊՄՈՒՆՔ «ԽԻԿ» ՀԱՄԱԿԱՐԳԻ ԿԻՐԱՌՈՒԹՅԱՄԲ

Թեմա`  «Կարմիր գլխարկը հեքիաթի ընթերցումը»
Նպատակները՝
· Սաներին փոխանցել հեքիաթի բովանդակությունը, տալ գաղափար չարի ու բարու մասին, բացատրել հեքիաթում առկա անծանոթ բառերը:
· Սաների մոտ առաջացնել հետաքրքրություն հեքիաթներ ունկնդրելու նկատմամբ:

· Գործնական աշխատանքի օգնությամբ ձևավորել թիմում աշխատելու հմտություն:
· Դաստիարակել հարգանք մեծերի նկատմամբ:
· Զարգացնել մանր մոտորիկան, նկարելու, ծեփելու ունակությունները:
· Խթանել երևակայությունը, ինքնուրույնությունն ու նախաձեռնությունը:
· Նպաստել սովորողների ստեղծագործական մտածողության զարգացմանը:
ԱՇԽԱՏԱՆՔԻ ԸՆԹԱՑՔԸ

Խթանման փուլ: Այս փուլում ընթերցել «Կարմիր գլխարկ» հեքիաթը` կիրառելով ստեղծագործական մտածողությունն ու երևակայությունը զարգացնող մի հնար: Հեքիաթի դադարներով ընթերցումը բավականին հետաքրքիր հնար է նախադպրոցականի հետաքրքրությունն ակտիվացնելու, նրան մտածել սովորեցնելու տեսանկյունից: Հնչում է հարցը` ի՞նչ ես կարծում, ի՞նչ կլինի հետո: Երեխան սկսում է ստեղծագործել, երևակայել, հորինել, իսկ արդյունքում զարգանում է նրա ստեղծագործական մտածողությունը: Երբ երեխան սկսում է հեքիաթը պատմել իր տարբերակով, ապա պետք չէ նրան ուղղել: Այսպես, նախադպրոցականի բառային պաշարն է զարգանում, նա սկսում է երևակայական հերոսներ հորինել: Այս եղանակով հեքիաթի ընթերցումից հետո կարելի է կազմակերպել խմբային քննարկում: Քննարկումն ակտիվացնել հուշող, ուղղորդող հարցադրումների միջոցով: Հարցադրումների օրինակներ`

· Ինչու Կարմիր գշխարկը հավատաց գայլին:

· Գայլը արդյոք ագահ էր ու չար:

· Ըստ քեզ` աշխարհի բոլոր գայլերն են չար:

· Ով էր հեքիաթի ամենամիամիտ հերոսը:

· Իսկ դու օգնում ես տատիկիդ:

Իմաստի ընկալման փուլ: Գրատախտակին փակցնել հեքիաթի 3 հերոսներին և երեխաներին բաժանել 3 խմբի, որոնցից յուրաքանչյուրին տալ 5 րոպե ժամանակ հերոսներին հատկանշավորելու համար: Հաջորդիվ խմբերը կներկայացնեն իրենց տեսակետները:

   Այդ ընթացքում հետևել սաների խոքին, հարկ եղած դեպքում ուղղելով ու շտկելով նրանց: Հաջորդիվ, հոգնածությունը լարվածությունը թոթափելու համար փոքրիկները կպարեն «Песенка Красной Шапочки» երգի ներքո, իսկ ընթացքում  մոնիտորի վրա ցուցադրել նախօրոք պատրաստած տեսասահիկը` հեքիաթի գլխավոր հերոսների նկարներով:

Կշռադատման փուլ: Այս հատվածում  կրկին փոքրիմներին բաժանել 3 խմբի` տալով առաջադրանքներ

Առաջադրանքի օրինակներ

ԽՈՒՄԲ 1 Պատրաստել խմբային նկար «Կարմիր գլխարկը» հեքիաթի շուրջ:

ԽՈՒՄԲ 2 Պատրաստել ապլիկացիա «Կարմիր գլխարկը» հեքիաթի շուրջ:

ԽՈՒՄԲ 3 Ծեփել «Կարմիր գլխարկը» հեքիաթի հերոսներին:

Աշխատանքները հավաքվել և խմբասենյակի մի անկյունում  ցուցադրել:

ԵԶՐԱԿԱՑՈՒԹՅՈՒՆ
Աշխատության թեման անսպառ ուսումնասիրության և վերլուծության երկարատև աշխատանք է պահանջում: Սակայն մի բան հստակ է, եթե մենք նպատակ ենք դնում զարգացնել նախադպրոցականի խոսքը, ինքնուրույնությունն ու նախաձեռնողականությունը, ապա անհրաժեշտ է հաշվի առնել, որ որոշակի կոնկրետ գոտում նա ունի իր հետաքրքրությունները, առանձնահատկությունները: Երեխայի այդ պահանջմունքները բավարարելու համար դաստիարակը պետք է կուտակի նորանոր հմտություններ ու կարողություններ, որպեսզի արդյունավետ աշխատանք տանի: Դաստիարակի և երեխայի շփման մակարդակը, երեխայի վիճակն իմանալը այդ պահին խիստ կարևոր է: Դաստիարակը պետք է երեխաների շփման համար ստեղծի հարմարավետ պայմաններ, որպեսզի նրանք  մեծանան նախաձեռնող, մտածող, ստեղծագործող և ինքնուրույն: 
Բարոյահոգեբանական կայուն մթնոլորտը թույլ կտա, որ երեխան ժամանակի ընթացքում ինտեգրվի հասարակություն ու նախաձեռնողի դերում լինի, ցանկանա սովորել ու իր սովորածը կիրառել նախադպրոցական հաստատությունից դուրս: Դաստիարակը զանազան մեթոդների կիրառությամբ պետք է փորձի հարստացնել նախադպրոցականի բառային պաշարը: Զբոսանքի, խաղի կամ ուսումնական պարապունքների ժամանակ հարկավոր է անդադար զրուցել նրա հետ, լսել նրա մտահոգությունները, պարզաբանել այս կամ այն երևույթի մասին նրամ հուզող հարցերը: Այսպիսով, դաստիարակը հիմք է նախապատրաստում, որ առաջիկայում նախադպրոցականն ունենա առաջընթաց ու կարողանա ձևավորել կապակցված խոսք, լինի ավելի ինքնուրույն ու կազմակերպված: 

